
Naalakkersuisut UKA 2018 sioqqullugu Danskit justitsminiseriaqarfiannut 

saaffiginnissasoq nunaqarfinni tamani kommuneqarfogedeqalernissaannik su-

leriaasissamik siunnersuusiortoqarnissaa anguniarlugu Inatsisartut aalajangiiffissaattut 

siunnersuut. 

(Inatsisartunut ilaasortaq, Debora Kleist, Inuit Ataqatigiit)  

 

 

Akissuteqaat   

(Isumaginninnermut, Ilaqutariinnermut, Naligiissitaanermut Inatsisinillu Atuutsitsinermut 

Naalakkersuisoq) 

Siullermeerneqarnera  

 

 

Inatsisartuni ilaasortaq Debora Kleist, Inuit Ataqatigiit, aalajangiiffigisassatut 

siunnersuummik saqqummiussa-qarmat Naalakkersuisut qujapput.  Kalaallit Nunaanni 

inatsisilerinikkut susassaqarfiup nu-kittorsarneqarnissaa pillugu Naalakkersuisut 

anguniagaannut aalajangiiffigisassatut siunner-suut assersuunneqarsinnaavoq.  

Kommunefogedit amigaataasarnerannut ajornartorsiutaalersi-masoq suliassamut tassunga 

ilaavoq, taamaammallu susassaqarfik taanna Naalakkersuisut pingaartitaraat.   

 

Naalakkersuisut isumaqarput nunaqarfinni arlalinni kommunefogedit amigaataanerat akue-

riinnarneqarsinnaanngitsoq. Kommunefogedit amigaataanerat innuttaasut inatsisitigut illersor-

neqarsinnaanerannut nalornilersitsivoq, najukkaniittunullu toqqissisimannginnermik pilersi-

tsisinnaalluni. Politiit naatsorusinerat kingulleq ullulerneqarsimasoq 23. August malillugu 

nunaqarfiit 12-it kommunefogeqanngillat.  Taassuma saniatigut nunaqarfiit arfineq marluk 

marlunnik pingasunillunniit kommunefogedeqartussatut naatsorneqarput, kisianni 

ataasiinnarmik kommunnefogedeqarput.  Taamatut inissisimasoqarnera 

akuerineqarsinnaanngilaq.   

 

Kommunefogedit inuupput akisussaaffeqartorujussuit, innuttaasullu toqqissillutik saaffigi-

sinnaasariaqagaat. Taamaaliornikkut innuttaasunut tamanut atukkatigut pitsanngorsaanissa-

mut tunngavissaqarlualerpoq. Kommunefogedit amerlanerulernerisigut ilaatigut neriuutigine-

qarpoq pingaartumik meeqqat inuusuttullu siunissami sumiginnarneqarnissamik imaluunniit 

kinguaassiuutitigut atornerlunneqarnissamik ernumanatik inuulersinnaanissaat.  

 

Taamatuttaaq hashimik atornerluineq hashimillu aallaaveqartumik pinerluuteqartarneq 

ajornartorsiutaapput annertuut, taamaammallu pisortatut akisussaaffilimmik nunaqarfinni 

tamani peqarnissaq pingaaruteqarpoq.  Kommunefogedinik pisariaqartitsinitsinnut pissutaasut 

amerlaqisut akornanni assersuutit taakku marluk ilaaginnarput. 

 

Kommunefogeditut sulineq unammillernartoqarmat Naalakkersuisut ataqqivaat.  Taamaam-

mat nunatsinni kommunefogedit atugarisamikkut pitsanngorsaaffiginissaat pisariaqartinne-

qarpoq. Pingaartitatut taasassanut ilaavoq illoqarfinni nunaqarfinnilu tamani ikinnerpaamik 

kommunefogedit marluk sulisorisarnissaat.  

Suliffiup unammillernartoqarnera, pingaartumillu suliassap pingaaruteqassusaa 

tunngavigalugit pisariaqarpoq kommunefogedip sulinermini suleqatigisamik 

siunersiueqatigisartagaqarnissaa.   

 

Naalakkersuisut ukiap ingerlanerani inatsisinut susassaqarfik tamakkerlugu periusissatut 

suliassanullu pilersaarummik siunnersuuteqarniarput. Periusissami tassani ilaatigut 

kommunefogedit atugarisaasigut pitsanngorsaasinnaanerit arlalitsigut pingaartinneqassapput, 

soorlu atorfiit inuttaqanngitsut inuttalernerisigut, kommunefogedinut siunnersuisarnikkut 

pikkorissartitsisarnikkullu sulisussallu amerlisarnerisigut.   

 

Taamaammat Inatsisartut aalajangiiffigisassaattut siunnersuut manna suliniutissatsialaavoq 

inatsisinik atuutitsinermi suliassaqarfimmi periusissamut takkukkumaartumut 

ilaatinneqarsinnaasoq.   

 

Taamatut oqaaseqarlutik Naalakkersuisut siunnersuut akuersissutigineqassasoq inassutigaat.  

 


